
Wat beteken Sondag vir jou? Die 4de gebod
Liturgie

Votum en groetseën

Ps 92:1,2 (p.466)

Apostoliese Geloofsbelydenis

Wet uit Eksodus 20

Belydenis Sb 9-3:1,2

Gebed

Ps 63:1,2 (p.310)

Skriflesing en prediking

Sb. 3-4:1,2,5,6

Toepassing: 4de gebod 

Gebed

Liefdegawe

Loflied Ps 118:1,7,8 (p. 580) Seëngroet

Skets

Teks:  Kol 2:16,16, Eks 31:12-15  asook Heidelbergse Kategismus Sondag 38

Elke Sondag hoor ons in die 4de gebod dat ons die Sabbatdag moet eer.  Tog hoor ons in Kolossense 2:16-17 dat niemand ons mag verplig om die Sabbatdag te vier nie.  Hoe moet ons dit verstaan? 
Die Sabbat van die Ou Testament 

Aan die einde van die week (op die sewende dag) is daar gerus van die arbeid van die vorige ses dae.  In Genesis 3 het die Here gesê dat die mens met moeite sal werk en om 'n bestaan te maak.  Hiermee is 'n vloek op die mens geplaas.  Op die sewende dag is die mens tydelik van hierdie vloek onthef en kon die mens rus.  God alleen voorsien hierdie rus en daarom het die gelowige wat op die sewende dag gerus het, ook daarmee erken dat hy/sy aan die Here behoort (vgl. Eks 31:12-15).

Christus vervul die Sabbat
Christus het aan die kruis die vloek van die sonde gedra en ons daarvan verlos.  Hy was op die sewende dag in die graf en het op die eerste dag opgestaan.  Daarom dat Kolossense 2:16-17 sê dat Christus die Sabbatdag vervul het.  Ons het daarom nie meer nodig om die Sabbat te vier nie.  Elke dag leef ons nou reeds in die rus wat Christus vir ons van die vloek bewerk het.

Die Sondag van die Nuwe Testament

Christus het op die eerste dag opgestaan.  Met sy opstanding is die vloek van die sonde finaal deurbreek.  Van die vroegste tye af het Christene op die eerste dag bymaakgekom om hul in Christus se oorwinning te verheug.  Vanuit die byeenkoms op die eerste dag kry hulle nou die krag om die res van die week te leef.  Maak jy daarvan 'n punt om op 'n Sondag jou krag vir die res van die week by die Here te vind?

Preek

Geliefdes in ons Here Jesus Christus

Hoekom het die Here die Tien Gebooie vir sy volk gegee?  

Ons het nou al 'n paar keer gehoor dat ons as gelowiges die Tien Gebooie met padtekens kan vergelyk.  Elkeen van ons is besig met ons lewensreis.  

· Om nou te sorg dat ons hierdie lewensreis op die regte pad voer,

· en om te sorg dat ons aan die einde van hierdie lewensreis die regte eindbestemming bereik,

moet ons die padtekens langs die pad reg lees en gehoorsaam.  

In ons reeks preke oor die Tien Gebooie het ons vanoggend tot by 

die vierde gebod gevorder.  

Kom ons luister vanoggend na hoe ons hierdie vierde padteken moet verstaan en gehoorsaam sodat ons sekerheid kan kry dat ons lewensreis reg verloop.

Gemeente, van al die gebooie in die Wet van die Here, is die vierde gebod seker die mees omstrede gebod. Ons hoor so dikwels standpunte oor die vierde gebod wat lynreg met mekaar in stryd is.  In Suid-Afrika was daar gedurende die laaste 100 jaar ook groot  verskille in standpunt oor wat die vierde gebod presies sê. So was (en is daar steeds in 'n geringe mate) wette wat sekere handelinge op 'n Sondag verbied.  

Vroeër jare 

· mag geen winkel op 'n Sondag handel gedryf het nie.  

· Geen sport mag op 'n Sondag beoefen gewees het nie.

· Geen vermaaklikheidsplekke mag op 'n Sondag oop gewees het nie.

Baie van ons ouer mense sal ook onthou dat ons voorouers sekere dinge op 'n Sondag verbied het.  

· Daar mag byvoorbeeld nie op 'n Sondag geswem 

· of te ernstig gespeel gewees het nie.  

· In sekere gesinne is daar nie eers op 'n Sondag kos gemaak nie.  Al die kos van die Sondag is al op die Saterdag berei en al die skottelgoed is eers op die Maandag gewas.

Daarteenoor is Sondag vandag vir meeste mense in Suid-Afrika maar net 'n gewone openbare vakansiedag waarop jy kan doen wat jy wil.  Die enigste oorblyfsel van vroeëre wetgewing is dat daar vandag ŉ beperking is op die ure wat drank op ŉ Sondag verkoop mag word… … … 

Baie kan gepraat word (en word ook onder ons bepraat) oor die sogenaamde vervlakking van Sondagviering in ons lewens.  Maar, Geliefdes, het julle opgelet wat altyd die grootste bespreking uitlok wanneer ons oor Sondagviering praat?  Wat altyd die grootste bespreking uitlok wanneer oor Sondagviering gepraat word, is die vraag: “Wat mag nie op 'n Sondag gedoen word nie?” 
Let op die negatiewe formulering:  “Wat mag nie op 'n Sondag gedoen word nie?” Ja, ons is so gefokus op die negatiewe (die wat mag nie) van die Sondag, dat ons bitter min aandag gee aan die saak waaroor die vierde gebod eintlik gaan, en dit is:  “wat moet op die Sondag gebeur!”  En omdat ons so op die “wat mag nie” gefokus is, 
· verstaan ons die fokus en bedoeling van die vierde gebod so maklik verkeerd.  
· Dan verstaan ons ook nie as daar in die Nuwe Testament die volgende geskryf staan nie:

· In die teks wat ons saamgelees het, Kolossense 2:16-17 staan daar: “16Daarom moet julle nie dat iemand vir julle voorskrywe wat julle moet eet en drink nie of dat julle die jaarlikse feeste of die nuwemaansfees of die Sabbatdag moet vier nie. 17Dit is alles maar net die skaduwee van wat sou kom; die werklikheid is Christus.”
· In Romeine 14 staan daar weer:  “5Vir die een is een dag belangriker as ander dae; vir ’n ander is alle dae ewe belangrik. Elkeen moet net in sy eie gemoed oortuig wees van sy opvatting.”
Kom ons luister verder in hierdie preek na hoe ons die vierde gebod reg moet verstaan sodat ons aan die einde kan vasstel 

· (nie wat ons nie mag doen nie, maar eerder) 

· wat ons op die Sondag behoort te doen 

· en wat die Sondag vir ons behoort te beteken!

Geliefdes, in die eerste plek moet ons besef dat daar 'n verskil tussen 

die Sabbat die van Ou Testament 

en die Sondag van die Nuwe Testament is.

Die Sabbat van die Ou Testament het sy oorsprong by die berg Sinai toe die Here sy Wet aan sy volk na die uittog uit Egipte gegee het.  Toe het die Here die volk beveel: “Sorg dat jy die Sabbatdag heilig hou. 9Ses dae moet jy werk en alles doen wat jy moet, 10maar die sewende dag is die Sabbat van die Here jou God. Dan mag jy geen werk doen nie… …”

Daar was verskeie redes waarom die volk die Sabbatdag moes onderhou. In Eksodus 31 het ons die hoofrede gehoor: Daar het die Here vir Moses gesê: “3Jy moet vir die Israeliete sê: Onderhou my Sabbatte. Dit is van geslag tot geslag ’n teken tussen My en julle sodat julle kan besef dat Ek, die Here, julle vir My geheilig het.”  Die volk moes dus die Sabbat onderhou as teken daarvan dat hulle aan die Here behoort het.  

· Die feit dat die volk die Sabbat sou heilig, sou vir hulle 'n teken en bevestiging daarvan wees dat hulle nou die eiendom van die Here is.  

· Geen ander volk het elke sewende dag gerus nie en hierdie unieke kenmerk sou hulle van ander volke onderskei.

Vir Israel het die letterlike onderhouding van die sewende dag as die Sabbat, 'n verdere wonderlike troos ingehou.  Op daardie dag sou hulle kon rus van hulle arbeid van elke ander dag!

Geliefdes, ek sê weer: vir die volk het die letterlike onderhouding van die wet beteken dat hulle sou rus van hul arbeid van elke dag – en hierin was daar vir hulle 'n groot troos opgesluit!!!  Kom ons staan vir 'n paar oomblikke stil by die troos wat in die Sabbat vir die volk opgesluit was – en hiervoor is dit nodig dat ons moet terugkeer na die skeppingsverhaal van Genesis 1 en 2.

In Genesis 1 lees ons dat die Here alles geskape het. In Genesis 2 lees ons dat die Here, nadat Hy alles geskape het, gerus het.  

· Alles was goed en reg en volmaak geskape.  

· Daar was volkome harmonie in die skepping. 

· Daar was rus en vrede en kalmte 

en God het sy skeppingswerk geniet.  

Dit was in hierdie staat van vrede, kalmte, harmonie en rus waarbinne die mens in die Paradys geleef het – tot op die dag wat die mens in ongehoorsaamheid teenoor die Here verval het.  Op daardie dag is die rus van die skepping wreed versteur en verbreek.  God het die mens uit die tuin uitgestuur en vervloek om 'n lewensbestaan vol swaarkry te voer.  Deel van hierdie vloek was dat werk vir die mens 'n straf sou word, en dat die mens met moeite 'n lewensbestaan sou voer.

Gemeente, en kyk nou die troos!  Nadat die Here sy volk uit Egipte bevry het, gee Hy aan hulle 

· een dag in die week 

· (een dag waarna hulle kan uitsien) 

· een dag waarop hulle kon rus van al hul moeitevolle werk.  

Ja, die vloek van arbeid word op een dag van die week deurbreek en die volk moes rus.  Ses dae sou die volk werk en uitsien na die rus wat op die einde van die week vir hulle gewag het.

En op daardie dag waarop hulle gerus het?  Wat het op daardie dag gebeur?  

Op daardie dag moes die volk besonderlik terugdink aan die Here se genade vir hulle lewens.  In die weergawe van die Wet in Deuteronomium 5 kry die volk die spesifieke opdrag om te moes terugdink aan die verlossing uit Egipte en hoe hulle die Here daarvoor dankbaar moes wees.  

Dus, op die sewende dag, op die rusdag, moes die volk (vir 'n dag lank bevry van die juk van die arbeid) 

· hulle besonderlik verlustig in hul verhouding met hul Here 

· en hulle in hul verhouding met hul Here verdiep!  

En hierdie was ook mos iets om baie besonderlik na uit te sien! 

Hoe moes die volk (wanneer hulle die Sabbat reg verstaan het) nie daarna uitgesien het nie!  Net soos die volk moes uitgesien na die koms van die Verlosser!  Want in die Verlosser

Jesus Christus, is die Sabbat uiteindelik volkome vervul.

Geliefdes, tot nou toe het ons gehoor dat die doel van die Sabbat die volgende was: die volk is vir 'n dag lank bevry van die slawejuk van arbeid wat hulle moes doen as gevolg van die sondeval.  Ses dae moes hulle arbei en op die sewende dag kon hulle rus.  Hulle kon rus, want die Here (die Skeppergod en Koning van alle konings) het hulle sy volk gemaak.  
· Hy het hulle uit Egipte verlos 
· en Hy kon hulle ook van die slaafskap van die sonde-arbeid bevry.  

Uiteindelik, na baie eeue het die Here toe ook daardie dag van verlossing laat aanbreek.  Jesus Christus, sy Seun, het mens geword.  As mens het Hy onder ons gewoon en aan die kruis het Hy ons sondestraf gedra.  Hy het ons van die vloek van die sonde bevry.

· Oor ons wat in die Here glo, 

· oor ons wat deur Jesus Christus voor God die Vader gaan staan, 

oor ons rus daar nie meer 'n vloek nie.  

· Die vrede en kalmte en rustigheid van God het nou ons erfdeel geword.  

· Nou deel ons weer elke dag voluit in God se vrede en rus. 

· Elke dag leef ons nou reeds in die rus wat Christus vir ons van die vloek bewerk het... ...
Broers en Susters, let op:  Ses dae moes die volk in die Ou Verbond werk en uitsien na die rus van die Sabbat.  Daardie Sabbatsrus was egter maar 'n tydelike rus, want op die eerste dag van die week het die mens weer hard moes werk. 

So het die volk uitgesien na die toekomstige rus wat eendag voluit sou aanbreek.  En daardie dag het aangebreek die oomblik toe Christus ons vloek gedra en ons bevry voor sy Vader gestel het.  

Dat die verlossingswerk deur Christus die ware betekenis van die Ou Testamentiese Sabbat was, is duidelik uit die teksgedeelte wat ons saamgelees het, Kolossense 2:16 en 17.    Daar staan duidelik geskrywe:  Daarom moet julle nie dat iemand julle voorskryf om (onder andere) die Sabbatdag te vier nie.  Dit was maar net 'n skadu van wat sou kom, die werklikheid is Christus.
Hieruit is die duidelik:  Die Sabbat van die Ou Testament was maar net ŉ voorafskaduwing van Christus se verlossingswerk.  In Christus is die doel van die Ou Testamentiese Sabbat vervul.

En hieruit Gemeente, uit die feit dat Christus die ware vervulling van die Sabbat was, is dit duidelik dat 

die Sondag van die Nuwe Testament 

totaal verskil van die Sabbat van die Ou Testament.  

Let bietjie die volgende interessantheid op: wanneer ons die lewensgeskiedenis van ons Here Jesus Christus (voor sy dood aan die kruis) in die Evangeliebeskrywings lees, lees ons nooit iets van wat Hy op die eerste dag van die week (die Sondag) gedoen het nie.  Ons lees wel verskeie kere van dinge wat Jesus op die Sabbat gedoen het:

· Ons lees dat Hy gereeld op 'n Sabbat na die sinagoge gegaan het.  

· Verskeie mense is op Sabbatte deur Hom genees

· En dan – Jesus het op 'n Vrydagmiddag gesterf, en op die Sondagoggend opgestaan.  Die Sabbatdag was Hy in die graf – en so het Hy die Sabbat met sy dood vervul.

Die interessante waarop ek julle wil wys, is dat (na sy dood) ons nooit meer lees van iets wat Jesus op die Sabbat gedoen het nie.  Ons lees wel verskeie kere van dinge wat Hy op die eerste dag van die week gedoen het:

· Op die eerste dag van die week (die Sondag) het Hy uit die dood opgestaan.

· Hy het weer die volgende Sondag aan sy dissipels verskyn.

· En op 'n Sondag het Hy sy Heilige Gees oor die kerk uitgestort.

Daarom dat die kerk van die Nuwe Testament van die vroegste tye af op die eerste dag van die week (die Sondag) hul byeenkomste gereël het.  In Openbaring 1 lees ons selfs dat Johannes die visioene vir die boek Openbaring op die dag van die Here ('n Sondag) ontvang het.

Vir die kerk van die Nuwe Testament is die Sabbat in Jesus Christus se dood en opstanding vervul.  Daarom dat die eerste Christene dit nie meer nodig geag het om die Sabbatdag (die sewende dag van die week) te vier nie, want in Christus het ware verlossing aangebreek!

Gemeente, kom ons sing nou saam Sb 3-4:1,2,5 en 6.  

In hierdie Skrifberyming jubel ons oor die dag van verlossing wat met die opstanding van ons Here Jesus ons eiendom geword het.   Daarna neem ons weer ons sitplekke in en luister na wat die Sabbatsgebod dan vandag vir ons beteken.

Broers en Susters, indien Christus nou vir ons die vervulling van die Sabbat is, hoe moet ons dan 

die viering van Sondag verstaan?

Om te begin, onthou wat die Sabbat vir die Ou Testamentiese gelowige beteken het.  

· Ses dae is gearbei en is uitgesien na die rus aan die einde op die sewende dag.  Daardie rus was maar van tydelike aard want op die eerste dag moes daar weer gewerk word.  

· Net so het die gelowige uitgesien na die ware ewige rus wat eendag sou aanbreek.

Daardie ware ewige rus het aangebreek die dag toe Jesus ons met sy Vader versoen het.

Gemeente, dit is interessant om te onthou dat die eerste dag van die week in die eerste 300 jaar na Christus nooit 'n openbare vakansiedag was nie.  Op die eerste dag van die week is gewerk.  En Christene het ook op daardie dag gewerk.

Tog, so is dit duidelik wanneer ons die geskrifte van daardie eerste Christene lees, dat alhoewel hulle op die Sondag gewerk het, hulle tog baie moeite gedoen het om op daardie dag hulle godsdienstige byeenkomste te hou.  Omdat hulle deur die dag moes werk, het hulle vroeg in die oggende en in die aande bymekaar gekom.

Hoekom het hulle op die eerste dag van die week bymekaar gekom?

Hulle het bymekaar gekom omdat hierdie die besondere dag van die week was waarop hulle weer herinner is aan die ware, ewige rus wat Christus reeds vir hulle (en ons) bewerk het.  Kom ek verduidelik hierdie beginsel soos volg:

· In die Ou Verbond het die gelowige ses dae gewerk en uitgesien na die rus in die toekoms.  Die ewige rus het in Christus aangebreek.

· Nou, in die Nuwe Verbond, leef die gelowige vanuit die rus van Christus. 

· Op die eerste dag van die week word die gelowige herinner aan die rus wat Christus reeds bewerk het, 

· en daaruit word die krag verkry om die res van die week in Christus se rus te lewe te midde van 'n wêreld wat Christus se rus nie ken nie!

Geliefdes, en dit is hoe ons die viering van Sondag moet verstaan.  

· Sondag is nie 'n dag van “wat ons nie mag doen nie.”  
· Nee, Sondag is juis 'n dag van “wat ons moet doen.”  
En wat moet ons doen?

Ons moet op die Sondag ons opnuut verlustig in die ewige rus wat Jesus reeds vir ons verwerf het.  Ons moet ons so daarin verlustig dat ons daaruit die krag kry om die res van die week in God se rus te leef – al verstaan die wêreld waarbinne ons leef nie die rus van Christus nie.

Nou is die vraag:  

Hoe verlustig ons ons in die ewige rus wat Christus vir ons bewerk het?

Broers en Susters, ons besit die besondere genade dat ons in 'n land lewe waar meeste van ons nie verplig word om op 'n Sondag te werk nie.  Dit maak dat ons soveel meer tyd en aandag aan die Here se genade kan gee.

· Dit beteken dat ons soveel meer tyd en geleentheid het om saam met die res van die gemeente in eredienste byeen te kom en deur die prediking in God se genade versterk te word.

· (Is dit dan nie 'n skande dat ons so swak van hierdie geleentheid gebruik maak nie?)

· Hoekom maak ons so min moeite om vakansietye met die gemeente saam te kom?  Is dit omdat ons dink (met respek gesê) God is met vakansie? Of is dit omdat ons nie erns met die Sondag maak nie?

· Hoekom bly ons so maklik van die samekomste van die gemeente af weg as ons Saterdag laat gekuier het of hard gewerk het.  Is dit nie omdat ons nie waarlik erns met die Sondag as verlossingsdag maak nie?
· Eredienste Sondae is nie net geleenthede waar ons in God se genade versterk word nie, dit is ook geleenthede waar ons God se genade feestelik vier.  

· En om God se genade te vier is iets heugliks waarna elke ware gelowige behoort uit te sien.

Verder, 

· Dit beteken dat ons met ons gesinne die prediking kan bespreek en dit self te oordink.

· Dit beteken dat ons op die Sondag ons besonderlik op die Here kan toespits en sy teenwoordigheid in ons lewens kan oordink.

· Dit beteken dat ons op die Sondag die petrol kan inneem wat ons nodig het om die res van die week uit God se genade te kan leef.

· Dit beteken dat ons ook aan ander mense moet verkondig en laat verkondig dat Christus vir ons die ware, ewige rus bewerk het.

Lees ons die Nuwe Testament mooi, dan sien ons dat daar nêrens 'n opdrag is om op die Sondag op te hou werk nie. Daar is wel 'n opdrag om nie van die samekomste van die gemeente af weg te bly nie.  Sondag is nou in die eerste plek nie meer 'n rusdag nie, maar 'n erediensdag om die oorwinning in Christus te vier.   Wat met die Sondagsviering op die voorgrond staan, 

· is ons rus in Christus, 

· die rus van ons sondige werke 

· en nie soseer die rus van ons arbeid nie.

Tog, Geliefdes, net soos dit 'n opdrag van die Here is dat gelowiges moet werk, so is dit ook 'n opdrag van die Here dat gelowiges moet rus.  As jy nooit rus nie, is jy steeds 'n slaaf – 'n slaaf van arbeid.  Deur te rus van jou werk toon jy dat jy ook heers oor arbeid in jou lewe.  Daarom, terwyl ons die geleenheid het om op die Sondag te rus, moet ons as gelowiges dit ook doen!

Daarby, die Christendom is die enigste geloof wat die Sondag as godsdienstige dag vier.  Die feit dat jy die Sondag vier is ŉ teken dat jy aan die Here behoort!  So geld die waarheid van Eksodus 31 van die viering van die Sabbat as teken van kindskap van God, in ŉ sekere sin ook vandag. As jy die Sondag as toewydingsdag aan die Here vier, is dit ŉ teken vir almal wat dit sien, en jouself, dat jy waarlik erns met jou Here maak.

Ten slotte

Broers en Susters, vir elke gelowige behoort dit 'n saak van erns en trots te wees om vanuit Christus se rus te kan lewe.  

Daarteenoor, 

· besit jy dalk 'n lewelose verhouding teenoor die Here,

· leef jy dalk ver van God,

dan sal jou lou verhouding met die Here sigbaar daarin wees dat jy 'n kragtelose, halfhartige Sondagviering het.

Máár, 

· leef jy werklik naby die Here, 

· het jy 'n lewende verhouding met die Here, 

· het jy 'n lewende geloof in Jesus,

dan sal elke Sondag vir jou 'n sinvolle, toegewyde, besielende dag wees waarop jy Christus se oorwinning vier en jou opnuut in die ewige rus oor die sonde (wat Hy reeds aan jou geskenk het) verlustig.  Dan sal Sondag vir jou waarlik 'n feesdag wees – al is dit ook vakansie!

Geliefde, kyk na die manier hoe jy Sondag vier, en versterk jou Sondagviering sodat jy elke dag vanuit die Here se rus kan lewe – dit is wat Sondag vir jou moet beteken!

AMEN

